Məşğulluq və əməkhaqqı
Metodoloji  izahlar

Bu bölmədə ölkənin əmək bazarını səciyyələndirən əsas göstəricilər: iqtisadi fəal əhali, məşğulluq, muzdla işləyənlərin sayı, işsizliyin səviyyəsi, əmək şəraiti və istehsalatda zərərçəkənlər haqqında və dövlət qulluğunun vəzifələrində çalışan işçilərin cins və yaş qrupları üzrə məlumatlar öz əksini tapmışdır. 

İqtisadi fəal əhali –  (işçi qüvvəsi) məşğul və işsiz əhalinin ümumi sayını əhatə edir. 

Məşğul əhali – Azərbaycan Respublikasının qanunvericiliyinə zidd olmayan və qazanc (gəlir) gətirən hər hansı fəaliyyətlə məşğul olan Azərbaycan Respublikasının vətəndaşları, Azərbaycan Respublikasında daimi yaşayan vətəndaşlığı olmayan şəxslər və əcnəbilərdir.

İşsiz əhali – işi və qazancı olmayan, işə başlamağa hazır olub, müvafiq icra hakimiyyəti orqanında işsiz kimi qeydiyyata alınan əmək qabiliyyətli yaşda olan əmək qabiliyyətli şəxslərdir.

İşsizliyin səviyyəsi - işsizlərin ümumi sayının iqtisadi fəal əhalinin ümumi sayına nisbəti, faizlə. 

İstehsalatda xəsarət alanlar – təşkilatın ərazisində və ya ondan kənarda əmək vəzifələrini (işlərini) yerinə yetirən zaman, eləcə də təşkilat tərəfindən təqdim edilən nəqliyyatda işə və ya işdən gedərkən baş vermiş və əmək qabiliyyətini müvəqqəti və ya həmişəlik itirmiş, yaxud ölümlə nəticələnmiş bədbəxt hadisələrdən zərərçəkənlərdir. 

Əlverişsiz əmək şəraitində çalışan işçilərin sayına zərərli əmək şəraitində, sanitar-gigiyena normaları ilə müəyyən olunmuş kimyəvi maddə və ya sənaye tozunun müəyyən həddə qədər yol verilən qatılıq dərəcəsini, yaxud elementin müəyyən həddə qədər yol verilən səviyyəsini keçən, heç olmasa bir zərərli istehsalat amili olan iş yerlərində çalışanlar daxil edilirlər.

Dövlət qulluğunun vəzifələrini tutmuş işçilər - Azərbaycan Respublikası Prezidentinin 2003-cü il 4 avqust tarixli 911 nömrəli Fərmanı ilə təsdiq edilmiş inzibati və yardımçı vəzifələrin Təsnifat Toplusu əsasında dövlət qulluğu kateqoriyasına aid edilən işçilərdir.

